
Explicaziuns dal cussegl grond

Probablamain per il 1. da schaner 2011 vegnan ad entrar en vigur 
la procedura penala svizra e la procedura civila svizra. Fin a quest 
termin ston ils chantuns adattar lur dretg e realisar il dretg fede-
ral. En spezial las prescripziuns liantas da la procedura penala 
svizra han consequenzas considerablas per ils circuls: tut en tut 
perdan ils uffi zis cirquitals circa in quart da lur lavur e la mesadad 
da lur entradas. 
Il cussegl grond e la regenza na vulan betg limitar la realisaziun 
sin las adattaziuns stringentas al dretg federal, mabain stgaffi r 
ina nova basa per ina giustia buna ed effi zienta en il chantun Gri-
schun. L'aboliziun da l'artitgel 54 cifra 3 da la constituziun chantu-
nala ha l'intent da detretschar las incumbensas en il sectur da la 
giustia e da stgaffi r in cler urden da cumpetenzas cun structuras 
pli simplas. Ils circuls mantegnan la funcziun da circuls electorals 
per il cussegl grond e restan organs administrativs politics. Lur 
incumbensas giudizialas vegnan surdadas a la procura publica, 
sch'i sa tracta d'incumbensas dal dretg penal, ed a las dretgiras 
districtualas, sch'i sa tracta d'incumbensas dal dretg civil.

Project da votaziun p. 16

Actualmain dattan la baselgia evangelica refurmada dal Gri-
schun e la baselgia catolica dal Grischun l'instrucziun da religiun 
a lur commembras ed a lur commembers en la scola populara. 
• L'iniziativa d'etica vul remplazzar l'instrucziun da religiun tras 

ina instrucziun d'etica che vegn responsada dal stadi. Quella 
sto vegnir frequentada da tut las scolaras e da tut ils scolars. 
En cas che l'iniziativa vegniss acceptada, vegniss abolida l'in-
strucziun da religiun confessiunala en la scola populara. 

• La cuntraproposta dal cussegl grond tar l'iniziativa d'etica pre-
vesa che las baselgias chantunalas dettian vinavant ina lecziun 
da religiun. Ultra da quai vegn introducida ina lecziun «enconu-
schientscha da las religiuns ed etica» che sto vegnir frequen-
tada obligatoricamain da tut las scolaras e da tut ils scolars. 
Questa cuntraproposta vegn sustegnida da la baselgia evan-
gelica refurmada dal chantun Grischun e da la baselgia catoli-
ca dal chantun Grischun sco er da l'ordinariat episcopal. 

Il cussegl grond attribuescha ina gronda impurtanza a la furma-
ziun religiusa e vul cuntinuar e rinforzar il partenadi cumprovà 
cun las baselgias chantunalas en quest sectur.

Project da votaziun p. 17

1. Basegn d’agir pervia da las prescrip-

ziuns liantas dal dretg federal

L’onn 2000 han il pievel ed ils chantuns 
acceptà ina refurma da la giustia e sur-
dà a la confederaziun la cumpetenza per 
il dretg processual civil e penal. Las la-
vurs vi da la procedura civila svizra e vi 
da la procedura penala svizra (PC resp. 
PP) èn terminadas; quests dus relaschs 
vegnan mess en vigur probablamain per 
il 1. da schaner 2011. Per quest termin sto 
il chantun Grischun adattar ses dretg al 
nov dretg federal. In basegn da refurmar 
las structuras resulta en quest connex en 
emprima lingia tras las prescripziuns da 
la PP svizra cun l’introducziun dal model 
da la procura publica. Pervia da l’obliga-
tori dal dretg federal na po betg pli la pre-
sidenta cirquitala u il president cirquital 
relaschar en l’avegnir ils mandats penals 
en cas da delicts ed en cas da crims, ma-
bain la procuratura publica u il procuratur 
public. Quai ha consequenzas considera-
blas per ils uffizis cirquitals, essend ch’els 
perdan circa in quart da lur lavur per las 
incumbensas giudizialas (tut en tut circa 
diesch plazzas) e la mesadad da lur entra-
das (tut en tut circa 3.3 milliuns francs per 
onn). Per la gronda part dals circuls n’èsi 

betg pussaivel da cumpensar cumplaina-
main questas perditas d’entradas cun re-
ducir il persunal; tut tenor la reducziun da 
plazzas s’augmenta il deficit annual da tut 
ils circuls per tut en tut 2 fin 2.5 milliuns 
francs. Quests custs supplementars che 
resultan dal dretg federal ston vegnir pur-
tads da las vischnancas, perquai ch’ellas 
finanzieschan ils circuls.
Il dretg federal permettess mo da far las 
adattaziuns necessarias e da laschar las 
ulteriuras cumpetenzas sco ch’ellas èn. 
Areguard in’organisaziun giudiziala che 
lavura en moda effizienta ed a favur da 
las burgaisas e dals burgais n’è quai den-
tant – tenor l’avis dal cussegl grond e da 
la regenza – betg adequat.

2. Da tge sa tracti tar il detretschament 

da las incumbensas en il sectur da la 

giustia?

Cun la revisiun parziala da la constituziun 
chantunala vegn decidida la dumonda da 
princip, sch’ils circuls duain anc exequir 
incumbensas giudizialas u betg. En quest 
connex è il cussegl grond s’exprimì cun 
gronda maioritad per in detretschament 
cumplessiv da las incumbensas. Las in-

Cuira, ils 9 da mars 2009

Stimadas conburgaisas e stimads conburgais

Nus As suttamettain ils suandants projects per la votaziun:

Revisiun da l'artitgel 54 da la constituziun chantunala
(detretschament da las incumbensas tar la giustia)

(Project 1)

cumbensas giudizialas dals circuls duain 
vegnir transferidas a las dretgiras distric-
tualas (dretg civil) resp. a la procura pu-
blica (dretg penal). Cun il detretschament 
vegnan ultra da quai stgaffidas las pre-
missas per designar la giustia sco incum-
bensa chantunala. La finanziaziun da la
giustia tras il chantun distgargia las visch-
nancas finanzialmain. Resguardond ils 
custs supplementars che vegnan cha-
schunads dal dretg federal e che resultas-
san senza la refurma da la giustia, impor-
ta la distgargia da las vischnancas tut en 
tut circa 2.8 milliuns francs per onn.
Il detretschament da las incumbensas tar 
la giustia che vegn proponì correspunda 
ad in basegn cumprovà e prenda resguard 
da las particularitads da noss chantun. El 
stgaffescha ina nova basa per ina giustia 
buna ed effizienta en il Grischun. Mo ina 
refurma cumplessiva permetta ina solu-
ziun a media ed a lunga vista che resguar-
da las structuras tradiziunalas. Il project 
rinforza l’organisaziun decentrala da la 
giurisdicziun civila e penala da l’empri-
ma instanza, uschia che las dretgiras en 
il Grischun èn en cas da dumagnar las sfi-
das futuras.
Ils detagls da l’organisaziun giudiziala fu-
tura na resultan betg da la constituziun, 
mabain ston vegnir reglads en in segund 
pass sin il stgalim da la lescha. En quest 
connex resta ina tscherta libertad concep-
ziunala. Areguard la votaziun davart la 
dumonda da princip ha la regenza den-
tant gia mussà, co che la giurisdicziun ci-
vila e penala duai vegnir organisada en il 
futur. L’ultim pled en connex cun la con-
cepziun han dentant il cussegl grond sco 
er las votantas ed ils votants tras il refe-
rendum facultativ.
Il cussegl grond e la regenza refusan ina 
concentraziun da las plazzas da lavur a 
Cuira; las incumbensas ch’èn vegnidas 

ademplidas fin ussa en las regiuns duain 
vegnir ademplidas er en il futur en las re-
giuns.
– Pervia da quai extenda la procura pu-

blica sia structura decentrala. Il persu-
nal da las filialas vertentas vegn rinfor-
zà; en la Mesolcina vegn installada ina 
filiala supplementara. 

– Er tar las indesch dretgiras districtua-

las chaschunan las novas incumben-
sas in augment minim dal persunal. La 
structura decentrala vegn mantegnida; 
eventualas midadas da la divisiun en 
districts pon er en il futur mo vegnir fa-
tgas cun il consentiment da las votan-
tas e dals votants.

– L’autoritad da mediaziun duai – sco il 
post da mediaziun en dumondas da 
locaziun – vegnir organisà da nov sin 
plaun districtual. Per rinforzar la repar-
tiziun decentrala da las plazzas da lavur 
e per augmentar la cuntanschibladad 
geografica èn previsas 13 fin 17 auto-
ritads da mediaziun cun circa 20 fin 30 
pertschients da plazzas (maximalmain 
trais autoritads per district). Excep-
ziuns èn planisadas per motivs geogra-
fics e linguistics (p. ex. per la Bregaglia 
e per la Val Müstair).

Perquai ch’i sa tracta da spustar  plazzas 
da lavur dals circuls a las dretgiras di-
strictualas resp. a la procura publica, em-
provan il cussegl grond e la regenza da 
cuntanscher ina realisaziun raschunai-
 vla ord vista sociala. Occupond las novas 
plazzas, duain sche pussaivel vegnir re-
sguardads las emploiadas ed ils emplo-
iads vertents dals circuls. Ina garanzia 
per la plazza da lavur na po dentant betg 
vegnir dada.

3. Tge avantatgs ha quest detre-
tschament da las incumbensas?

Cun concentrar las incumbensas giudi-
zialas vertentas dals circuls tar las dretgi-
ras districtualas e tar la procura publica 
resultan numerus avantatgs per las bur-
gaisas e per ils burgais:
– Rinforzament da l’independenza giudi-

ziala: Ina separaziun consequenta da la 
giustia e da la politica augmenta l’inde-
pendenza giudiziala. 

– Structuras pli satiglias ed andaments 

pli simpels: Il detretschament da las in-
cumbensas stgaffescha structuras pli 
efficazias e pussibilitescha andaments 
pli simpels e proceduras pli sveltas. Da 
quai profitan las dretgiras e la popula-
ziun che tschertga dretg.

– Nagina centralisaziun a Cuira: Las struc-
turas decentralas existentas da la pro-
cura publica e da las dretgiras distric-
tualas vegnan amplifitgadas, uschia 
che la proximitad a las burgaisas ed als 
burgais sco er las enconuschientschas 
da las relaziuns localas restan garanti-
das. 

– Cuntanschibladad permanenta da las 

dretgiras: Il rinforz da las dretgiras di-
strictualas meglierescha lur cuntan-
schibladad. Quai è en l’interess da la 
populaziun e da las dretgiras.

– Dapli experientscha grazia a la concen-

traziun regiunala: Concentrond las in-
cumbensas giudizialas sin plaun distric-
tual, s’augmenta il dumber dals cas 
per la singula persuna giudiziala. Dapli 
experientscha maina savens a procedu-
ras pli sveltas ed a meglras decisiuns.

– Nagina grevezza supplementara ni per 

las vischnancas ni per las pajataglias 

e per ils pajataglias: Il detretschament 
da las incumbensas gida ad evitar gre-
vezzas finanzialas supplementaras per 

las vischnancas sco er per las pajata-
glias e per ils pajataglias.

4. Ponderaziuns da la minoritad en 
il cussegl grond

La minoritad en il cussegl grond renconu-
scha da princip il basegn d’agir areguard 
las incumbensas giudizialas dals circuls e 
na refusa betg categoricamain las mida-
das. Ella tema dentant ch’il project abo-
leschia facticamain ils circuls, perquai 
che mo paucs circuls exequeschan in-
cumbensas administrativas impurtantas. 
L’indebliment dals circuls faciliteschia ul-
tra da quai ch’il circul electoral e che la 
procedura electorala per las commem-
bras e per ils commembers dal cussegl 
grond vegnian midads. La finala resguar-
da la minoritad la graduaziun temporara 
sco faussa. La refurma da las structuras 
da la giustia na duess betg vegnir fatga 
ussa, mabain ensemen cun l’examina-
ziun cumplessiva da tut ils plauns statals 
e da tut las parts ch’èn responsablas per
incumbensas administrativas. Per  quests 
motivs refusa la minoritad actualmain 
l’aboliziun da l’art. 54 cifra 3 da la consti-
tuziun chantunala.

5. La refurma n’ha nagina  influenza 
sin ils circuls electorals e sin la 
procedura electorala per il cussegl 
grond

La dumonda da la procedura electorala 
e dals circuls electorals per l’elecziun dal 
cussegl grond occupa adina puspè la poli-
tica e la populaziun dal Grischun; ils ul tims 
25 onns han las votantas ed ils  votants 
pudì prender quatter giadas posiziun en 
chaussa – directamain u indirectamain. 

Ellas ed els vegnan er en l’avegnir a pudair 
prender posiziun davart questa dumonda. 
Questas dumondas che vegnan respun-
didas da la populaziun en moda fitg diffe-
renta n’èn dentant betg l’object da questa 
revisiun parziala da la constituziun chan-
tunala. Ellas na stattan en nagin connex 
giuridic u material cun il detretschament 
proponì da las incumbensas da la giustia 
resp. da la refurma da las dretgiras. 
Er sche la revisiun parziala da la consti-
tuziun chantunala vegn acceptada, restan 
ils circuls ils circuls electorals per il cus -
segl grond; la procedura electorala na vegn 
natiralmain er betg midada. Eventualas 
midadas pudessan vegnir fatgas mo cun il 
consentiment obligatoric da las votantas 
e dals votants, perquai che tant la proce-
dura electorala sco er ils circuls electorals 
èn francads explicitamain en la constitu-
ziun chantunala. La refurma qua avant 
maun na restrenscha en nagina moda e 
maniera la libertad da decider da las vo-
tantas e dals votants en quest sectur.

6. Tge futur han ils circuls?

Ultra da las incumbensas politicas sco 
circul electoral per las commembras e 
per ils commembers dal cussegl grond 
restan als circuls anc las incumbensas 
administrativas ch’èn vegnidas transferi-
das ad els dal chantun u da las vischnan-
cas. Ina impurtanza politica han en quest 
connex las incumbensas ch’èn vegnidas 
transferidas da las vischnancas, perquai 
ch’il chantun ha dapi in tschert temp la 
strategia da transferir incumbensas ad-
ministrativas u a las vischnancas u al 
chantun. Pia èsi chaussa da las vischnan-
cas da decider, sche e tge incumbensas 
ch’ellas vulan transferir als circuls u a las 
corporaziuns regiunalas. 

Il cussegl grond è stà perina che noss 
chantun è surstructurà cun 11 districts, 
cun 13 corporaziuns regiunalas, cun 39 
circuls, cun quasi 200 vischnancas e cun 
passa 400 autras instituziuns ch’èn re-
sponsablas per ina collavuraziun inter-
communala. La structura futura dal chan-
tun sto pervia da quai vegnir examinada 
en il rom d’ina refurma cumplessiva da 
las structuras. La finamira è quella da 
simplifitgar las structuras. Ella duai ve-
gnir cuntanschida oravant tut cun rinfor-
zar las vischnancas sco instituziun sco er 
cun optimar las structuras districtualas e 
regiunalas. Fin la fin da l’onn 2010 vegn 
la regenza a preschentar al cussegl grond 
in’analisa cumplessiva che cumpiglia tut 
ils plauns che adempleschan incumben-
sas statalas, pia er ils circuls. In’aboliziun 
dals circuls sco instituziuns ch’èn respon-
sablas per incumbensas administrativas 
pretendess en mintga cas ina revisiun 
parziala da la constituziun chantunala, 
uschia che las votantas e ch’ils votants 
pon e ston decider en chaussa.
Pervia da prescripziuns liantas dal dretg 
federal e pervia da dischavantatgs che 
l’organisaziun actuala ha, na vesa il cus-
segl grond nagin futur pli per ils circuls 
en il sectur da la giustia. Gia oz exista la 
tendenza d’ademplir las incumbensas 
betg giudizialas dal sectur da la giustia 
sin plaun districtual empè sin plaun cir-
quital. Questas tendenzas permettan la 
conclusiun ch’ils circuls na vegnan – gia 
en paucs onns – ad ademplir naginas in-
cumbensas giudizialas pli.
Il detretschament da las incumbensas 
sco er la separaziun da la giustia e da la 
politica che vegnan prendids en mira cun 
il project qua avant maun n’èn betg ina 
part dal repassament cumplessiv da las 
structuras. Els sa restrenschan a las refur-
mas da l’organisaziun giudiziala. La revi-

siun parziala qua avant maun da la con-
stituziun chantunala è ina buna basa per 
ulteriurs repassaments da las structuras, 
senza dentant vulair pregiuditgar u pre-
metter tals. Er suletta è ella ina soluziun 
coerenta ed adequata.

7. Consequenzas d’ina refusa 
dal project

Las prescripziuns dal dretg federal sfor-
zan il chantun Grischun da terminar la 
realisaziun da la PP e da la PC fin la fin da 
l’onn 2010, per che quests dus relaschs 
possian entrar en vigur il 1. da schaner 
2011. Sche las votantas e sch’ils votants 
refusan il detretschament proponì da las 
incumbensas tar la giustia, vegn la reali-
saziun da la PP e da la PC sin stgalim da 
la lescha a sa restrenscher a las midadas 
che vegnan prescrittas stringentamain. 
Uschenavant ch’il dretg federal admetta 
quai, na vegnan las cumpetenzas da las 
presidentas cirquitalas e dals presi dents 
cirquitals betg midadas. Er la finanzia-
ziun da la giustia resta uschia sco ch’ella 
è. Ils custs da las dretgiras districtualas 
e dals circuls sco er tals da la giurisdic-
ziun gratuita e dal post da mediaziun en 
dumondas da locaziun ston vegnir surpi-
gliads vinavant en emprima lingia da las 
vischnancas.
Il transferiment d’incumbensas dals uffi zis 
cirquitals a la procura publica, che vegn 
prescrit da la PP ha per consequenza ch’ils 
circuls ston examinar e reducir lur effec-
tiv da persunal. Pervia da las duplicitads 
ch’existan ha in spustament a la procura 
publica lieu mo per ina part fitg pitschna. 
L’engrondiment da las structuras decen-
tralas da la procura publica crudass. Er tar 
l’effectiv da persunal da las dretgiras di-
strictualas na dessi naginas midadas.

Ina realisaziun che sa restrenscha a las 
parts ch’èn stringentamain necessarias 
avess – pervia da las mancanzas structu-
ralas vertentas – per las burgaisas e per 
ils burgais ils suandants dischavantatgs:
– La maschaida d’incumbensas politicas 

e giudizialas indeblescha l’indepen-
denza giudiziala e la giustia. 

– L’urden da cumpetenzas actual n’è betg 
survesaivel ed ha – pervia da sia frag-
mentaziun – blers secturs communa-
bels e chaschuna bleras duplicitads. 
Tras quai vegnan ils process plitgunsch 
prolungads e custan dapli.

– En la gronda part dals circuls na pon las 
presidentas cirquitalas ed ils  presidents 
cirquitals – pervia dal pitschen dum -
ber da cas – betg s’acquistar l’expe-
rientscha giudiziala civila necessaria. 
Pervia da las prescripziuns liantas dal 
dretg federal sa reducescha l’experien-
tscha giudiziala er tar il dretg penal.

– I correspunda a l’experientscha da 
la vita generala ch’ina experientscha 
(memia) pitschna chaschuna savens 
dapli sbagls. La pratica giudiziala con-
ferma ch’ils dischavantatgs structurals 
na pon betg vegnir gulivads malgrà il 
grond engaschament persunal da las 
presidentas cirquitalas e dals presi-
dents cirquitals.

Il cussegl grond parta la persvasiun da 
la regenza ch’ina limitaziun a quai ch’è 
absolutamain necessari pudess esser 
ina soluziun mo a curta vista. Gia oz sa 
mussi cleramain che la giustia dals cir-
culs na po survegnir – a lunga vista – na-
ginas incumbensas pli pervia da prescrip-
ziuns dal dretg federal. Ensemen cun las 
consequenzas finanzialas da la PP per las 
vischnancas ston ins partir dal fatg che 
la dumonda d’ina refurma da la giustia 
vegnia puspè a sa tschentar en paucs 

onns. Far permanentamain refurmas n’è 
però betg giavischà e betg raschunaivel 
ni per las dretgiras e lur collavuraturas e 
lur collavuraturs ni per la populaziun che 
tschertga dretg.

8. Proposta

Il cussegl grond ha tractà la revisiun par-
ziala da la constituziun chantunala (de-
tretschament da las incumbensas tar la 
giustia) en la sessiun d’october 2008 ed 
en la sessiun da favrer 2009. Cun 78 cun-
ter 38 vuschs e cun 1 abstenziun ha il cus-

segl deliberà l’aboliziun da l’art. 54 cifra 3 
da la constituziun chantunala per mauns 
d’ina votaziun dal pievel. Nus As propo-
nin, stimadas conburgaisas e stimads 
conburgais, d’acceptar questa revisiun 
da la constituziun.

En num dal cussegl grond

Il president dal cussegl grond: 
Corsin Farrér

L’actuar: 
Claudio Riesen

Ils 9 da favrer 2009 ha il cussegl grond 
tractà l'iniziativa chantunala dal pievel 
«iniziativa.d'etica» per mauns d'ina vota-
ziun dal pievel. Ultra da quai ha el discutà 
ina cuntraproposta tar questa iniziativa.

A. Ils projects da votaziun en detagl

1. Situaziun da partenza: L'instruc-
ziun da religiun intermediescha 
ina furmaziun fundamentala cri-
stiana impurtanta – na cuntanscha 
 dentant betg tut ils uffants. 

a. La structura dal model grischun 

actual da l'instrucziun da religiun

Il Grischun tutga tar quels chantuns che 
han surdà tradiziunalmain la responsa-
bladad per l’instrucziun da religiun a las 
duas baselgias chantunalas da dretg pu-
blic renconuschidas. Actualmain dattan 
la baselgia evangelica refurmada dal Gri-
schun e la baselgia catolica dal Grischun 
l’instrucziun da religiun a lur commem-
bras ed a lur commembers en la scola po-
pulara. Per questa instrucziun las stattan 
a disposiziun gratuitamain las localitads 
da scola. L’instrucziun da religiun ch’è do-
tada cun duas lecziuns per emna tutga tar 
ils roms obligatorics. Las persunas cun 
la pussanza dals geniturs pon dentant 
 dispensar en scrit lur uffant da questa 
instrucziun.

b. Il nov plan d’instrucziun «religiun» 

tracta temas actuals

La lescha da scola incumbensescha la 
scola populara dal Grischun da furmar 
ils uffants tenor princips cristians a com-
members independents da nossa socie-
tad ch’èn conscients da lur responsabla-
dad. Questa finamira da furmaziun duai 
vegnir ademplida da l’instrucziun da re-
ligiun. Dapi l’onn 2005 vegn l’instrucziun 
da religiun dada tenor il nov plan d’in-
strucziun che vegn purtà da las duas ba-
selgias chantunalas, da l’ordinariat epi-
scopal sco er dal chantun. Scolaras e 
scolars survegnan ina furmaziun funda-
mentala cristiana e la pussaivladad da sa 
fatschentar cun temas actuals dal svilup 
da la persunalitad, da l’educaziun a va-
lurs cristianas e da l’etica. L’instrucziun 
ha ultra da quai la finamira da rinforzar la 
cumpetenza sociala e la toleranza e d’agir 
en moda solidarica envers autras cultu-
ras e religiuns.

c. L’instrucziun da religiun «obligatorica» 

na cuntanscha betg tut ils uffants

L’instrucziun da religiun è orientada ad 
ina confessiun. Perquai che uffants che 
n’appartegnan a nagina baselgia chantu-
nala u che vegnan dispensads da las per-
sunas cun la pussanza dals geniturs da 
l’instrucziun da religiun na vegnan betg 
cuntanschids cun l’instrucziun da reli-
giun, resultan problems organisatorics 
per la scola. Uffants che na frequentan 
betg l’instrucziun da religiun han savens 
liber durant questas lecziuns. Uffants 

Iniziativa chantunala dal pievel «iniziativa.d'etica» e 
cuntraproposta dal cussegl grond (model 1+1)

(Project  2)

pertutgads èn periclitads da terminar lur 
temp da scola senza avair survegnì ina in-
troducziun e senza avair gì l’occasiun da 
pudair s’occupar cun la tradiziun  religiusa 
da l’ambient, en il qual els creschan si.

d. La retschertga da l’onn 2005 davart la 

situaziun da la furmaziun religiusa mus-

sa trends inquietants 

La retschertga represchentativa davart la 
situaziun da la furmaziun religiusa en la 
scola populara ch’è vegnida fatga l’onn 
2005 da las baselgias chantunalas en col-
lavuraziun cun l’uffizi per la scola popula-
ra ed il sport mussa resultats inquietants. 
9% dals uffants da la scola primara, 12% 
da las scolaras e dals scolars da la scola 
reala sco er 7% da las scolaras e dals sco-
lars da la scola secundara dal Grischun 
na frequentan betg l’instrucziun da reli-
giun. Stgars 1.5% dals uffants èn vegnids 
dispensads en scrit da las persunas cun 
la pussanza dals geniturs, ils auters n’ap-
partegnan betg ad ina baselgia chantuna-
la. En singuls lieus è questa part d’uffants 
che na frequentan nagina instrucziun da 
religiun pli auta, a Cuira importa ella circa 
20%. Ultra dals problems organisatorics 
che la scola ha cun uffants che han liber 
empè d’instrucziun da religiun inquiete-
schi che passa 100 uffants sortan onn per
onn da la scola obligatorica ed èn  exposts 
al privel d’in analfabetissem religius, per-
quai ch’els n’han survegnì nagina instruc-
ziun religiusa.
Ultra da quai mussa la retschertga ch’i 
vegn dada ozendi mo ina lecziun da reli-
giun a quasi 40% da las scolas secunda-
ras e realas.

2. L’iniziativa d’etica vul introducir 
ina instrucziun d’etica ch’è obliga-
torica per tut ils uffants – ed abolir 
l’instrucziun da religiun

L’iniziativa pretenda ch’i vegnia instruì 
etica a la scola populara. Tut ils uffants 
da l’emprima fin a la novavla classa ston 
frequentar obligatoricamain questa in-
strucziun. 
Sche l’iniziativa vegniss acceptada n’è 
l’instrucziun d’etica – en accordanza cun 
la constituziun chantunala e cun la le-
scha da scola – betg da concepir sco in-
strucziun areligiusa. Ella duai intermediar 
valurs cristianas che valan en nossa so-
cietad. Plinavant duai ella intermediar a 
noss uffants enconuschientschas da las 
differentas religiuns, promover in pensar 
critic e rinforzar valurs socialas. Sco in 
object impurtant da l’instrucziun d’etica 
futura menziunescha il comité d’iniziati-
va er ils dretgs umans. La finamira prin-
cipala da l’instrucziun d’etica en quai che 
concerna la politica da furmaziun saja 
quella da promover il pensar critic, il giu-
ditgar independent, l’argumentar ed il re-
flectar. 
Questa finamira da l’instrucziun duai ve-
gnir cuntanschida cun ina midada funda-
mentala dal sistem. L’iniziativa vul pren-
der la responsabladad per l’instrucziun 
da las baselgias chantunalas e separar la 
scola populara da la baselgia. Ina instruc-
ziun da religiun tenor la confessiun da las 
baselgias chantunalas fiss pussaivla or-
daifer la scola populara. La realisaziun da 
l’instrucziun d’etica cun duas lecziuns per 
emna, sco ch’ella vegn proponida da l’ini-
ziativa, chaschuna per il chantun e per las 
vischnancas – senza contribuziuns da las
patrunas per las prestaziuns socialas – 1 
custs annuals da circa 6.6 milliuns francs.

3. La cuntraproposta tar l’iniziativa 
d’etica vul resguardar ils basegns 
da noss temp e rinforzar il parte-
nadi cumprovà cun las baselgias 
chantunalas

a. Las baselgias chantunalas e l’ordina-

riat episcopal han sviluppà la basa per 

concepir da nov la furmaziun religiusa 

(model 1+1)

Enconuschend ils resultats da la retscher-
tga da l’onn 2005 davart la situaziun da 
la furmaziun religiusa, han la baselgia 
evangelica refurmada dal Grischun e la 
baselgia catolica dal Grischun sco er l’or-
dinariat episcopal cumenzà cun lavurs da 
concept per concepir la furmaziun religiu-
sa en las scolas popularas. En collavura-
ziun cun il departament ch’è cumpetent 
per la scola han els elavurà ina proposta, 
tenor la quala i vegn dada per entant ina 
lecziun da religiun ed ina lecziun da reli-
giun e d’etica sin il stgalim superiur da la 
scola populara. Questa proposta fa d’ina 
vart frunt a l’analfabetissem religius che 
smanatscha. Da l’autra vart prenda ella 
resguard dal fatg che en circa 40% da las 
scolas dal stgalim superiur vegn dada mo 
ina da duas lecziuns da religiun.

b. La cuntraproposta tar l’iniziativa 

d’etica mantegna ina lecziun «instruc-

ziun da religiun» ed introducescha ina 

lecziun «enconuschientscha da las 

 religiuns ed etica» (model 1+1)

Il cussegl grond è dal medem avis sco las 
baselgias chantunalas e l’ordinariat epi-
scopal en quai che concerna il giudica-
ment da la situaziun da la furmaziun reli-
giusa en las scolas popularas. Lur propo-
sta per sviluppar vinavant il concept da 
l’instrucziun actuala è tenor ella ina basa 
raschunaivla. Cun il rom «enconuschien-
tscha da las religiuns ed etica», ch’è sut-

tamess a la responsabladad statala, vegn 
persequitada ina finamira principala che 
furma er la basa da l’iniziativa. Quest 
pass garantescha che er uffants, che na 
frequentan betg ina instrucziun da reli-
giun ch’è orientada ad ina confessiun, 
emprendan ad enconuscher valurs fun-
damentalas cristianas impurtantas.
Il cussegl grond metta en discussiun ina 
cuntraproposta a l’iniziativa d’etica. Cun 
sia «instrucziun da religiun» ch’è orienta-
da ad ina confessiun rinforza questa il par-
tenadi cumprovà cun las baselgias chantu-
nalas. Quellas èn vinavant e sco oz respon-
sablas per l’instrucziun da reli giun. 
Cun il rom «enconuschientscha da las 
religiuns ed etica» integrescha la cuntra-
proposta la finamira da porscher ina in-
strucziun ch’è neutrala en quai che con-
cerna la religiun e che sto vegnir frequen-
tada da tut ils uffants. Questa lecziun è 
suttamessa a la responsabladad statala. 
L’instrucziun intermediescha oravant tut 
enconuschientschas da las valurs funda-
mentalas cristianas. Plinavant è ella aver-
ta per temas che pon vegnir accordads 
cun l’obligaziun da la scola publica da re-
sguardar la neutralitad religiusa. 
Per entant duain vegnir purschidas vina-
vant duas lecziuns da religiun en la  scola 
primara. Il rom «enconuschientscha da 
las religiuns ed etica» vegn introducì en 
in emprim pass sin il stgalim superiur da 
la scola populara inclusiv las classas 
pitsch nas. Resguardond las experien-
tschas ch’èn vegnidas fatgas po pli tard 
alura vegnir prendida per mauns ina rea li-
saziun che tegna quint dals basegns da la 
scola primara. La purschida dad «enconu-
schientscha da las religiuns ed etica» sin 
il stgalim superiur da la scola populara 
inclusiv las classas pitschnas chaschuna
per il chantun e per las vischnancas –  senza 
contribuziuns da las patrunas per las 

prestaziuns socialas – custs annuals da 
circa 1.4 milliuns francs. Sche la purschi-
da vegn extendida pli tard sin la scola pri-
mara, s’augmentan quests custs a circa 
3.3 milliuns francs.

B. Ils arguments dal comité 
d’iniziativa

Tge vul l’iniziativa d’etica?

Cun l’instrucziun d’etica obligatorica sur-
vegnan tut ils uffants e tut ils giuvenils 
ina furmaziun fundamentala cuminai vla 
davart dumondas da la religiun e da la 
cretta, davart dumondas da l’agir cor-
rectamain e bain, davart dumondas da 
l’existenza e da la convivenza.
L’occupaziun cun la religiun na vegn betg 
bandischada da la scola. Anzi, i duain 
explicitamain vegnir intermediadas en-
conuschientschas da religiun(s) sco er 
mussads auters access ideologics.

Pertge dovri l’iniziativa d’etica?

L’instrucziun da religiun a la scola n’è betg 
pli confurma al temp. Ch’i stoppia dar ina 
midada è incontestà, perquai che las ba-
selgias chantunalas na pon betg pli adem-
plir lur incumbensa da furmaziun. Pro-
blems disciplinars ed adina dapli dispen-
saziuns difficulteschan l’instrucziun.
I n’è dentant betg chaussa dal stadi da 
s’occupar da la religiusadad da sias bur-
gaisas e da ses burgais. La socialisaziun 
religiusa è chaussa da las baselgias. La 
furmaziun etica na dastga percunter betg 
vegnir surlaschada unicamain a las ba-
selgias. La scola tegna però en general 
quint da questa responsabladad en sia in-
strucziun. Cun il nov rom etica vegn den-

tant stgaffida ina plattafurma specifica 
per quest intent.
Anc adina èsi en emprima lingia chaussa 
da la famiglia da stgaffir a chasa il funda-
ment etic e religius.

L’iniziativa d’etica rinforza nossas valurs

Ina instrucziun d’etica obligatorica inter-
mediescha a tut ils uffants ed a tut ils giu-
venils la basa fundamentala dal cristia-
nissem, da l’umanissem e da l’illuminis-
sem. Quai èn valurs fundamentalas sco 
l’amur per la proxima e per il proxim, la 
libertad, l’egualitad e la solidaritad che 
caracteriseschan e che determineschan 
nossa societad liberal-democratica.
L’instrucziun d’etica è impurtanta, per-
quai ch’ella creescha en scola spazi per il 
dialog e per discussiuns. Quai promova il 
pensar critic ed il giuditgar independent 
da las scolaras e dals scolars e motive-
scha da reflectar e da cundecider.
L’enconuschientscha e la renconuschien-

tscha da nossas valurs fundamentalas 

èn facturs centrals, perquai ch’ina con-

vivenza paschaivla en ina societad func-

ziunescha mo, sche tschertas reglas ve-

gnan respectadas.

L’iniziativa d’etica promova 

l’integraziun

Ad uffants ed a giuvenils esters che na 
frequentan nagina instrucziun da religiun 
na vegnan quasi mai mussadas directa-
main las valurs da nossa societad. L’in-
strucziun d’etica è dentant obligatorica 
per tuttas e per tuts e procura tant per 
ina savida da basa davart la tradiziun e 
davart la cultura cristiana sco er per in 
barat cultural prezius.

Ensemen e betg en moda separada duain 
ils giuvenils vegnir en contact cun diffe-
rentas religiuns e cun differentas ideolo-
gias e duain er emprender da metter en 
dumonda talas. I sa tracta da sviluppar 
toleranza e respect vicendaivel e da re-
ducir pregiudizis ch’èn adina il minz per 
conflicts.
Questas finamiras pon dentant mo ve-

gnir cuntanschidas, sche tut ils uffants 

frequentan l’instrucziun.

L’iniziativa d’etica è consequenta

Soluziuns da cumpromiss che na cunten-
tan nagin propi bain n’han nagin avegnir. 
Ils problems da l’instrucziun da religiun 
na vegnan betg smesads cun abolir ina 
lecziun.
Ina instrucziun d’etica obligatorica schlia 
ils problems interns da la scola. Perquai 
che tut las scolaras e tut ils scolars surve-
gnan la medema furmaziun. I na dat na-
gina separaziun da las classas e las cum-
petenzas èn cleras. Il chantun sulet por-
ta la responsabladad per la furmaziun da 
scola. Mo uschia po vegnir garantida ina 
instrucziun ch’è neutrala en quai che con-
cerna la religiun, sco che la constituziun 
la prescriva.
La necessitad d’in rom, cun il qual vegnan 
intermediadas valurs, en il qual vegnan 
discutads problems da la convivenza ed 
en il qual vegnan intermediadas enconu-
schientschas dal cristianissem e d’autras 
religiuns, è incontestada.
L’iniziativa d’etica è la soluziun pli ra-

schunaivla, perquai ch’ella ademplescha 

questas finamiras sin ina via directa.

Favrer 2009 Il comité d’iniziativa 
(www.ethik-initiative.ch)

C. Ils arguments dal cussegl grond

Cuntinuar cun il partenadi cumprovà – 

betg stgatschar las baselgias chantuna-

las da la scola populara 

L’iniziativa d’etica vul realisar en la scola 
populara la separaziun da la baselgia e 
dal stadi tras quai che la religiun na duai 
betg pli esser in rom da scola per ils uf-
fants. L’iniziativa vul stgatschar l’instruc-
ziun da religiun e las baselgias chantuna-
las da la scola populara. Il cussegl grond 
vul percunter mantegnair er en l’avegnir 
il partenadi cumprovà cun las baselgias 
chantunalas ch’exista dapi l’introducziun 
da la scola populara obligatorica avant 
passa 150 onns e purtar cuminaivlamain 
la responsabladad per la furmaziun reli-
giusa da nossa giuventetgna. Sco enfin 
ussa duain las valurs fundamentalas dal 
cristianissem pudair vegnir intermedia-
das en scola da las baselgias chantuna-
las. Pervia da quai è l’iniziativa d’etica da 
refusar.

La religiun e l’instrucziun da religiun èn 

confurmas al temp ed intermedieschan 

in fundament als uffants

Natiralmain èsi en emprima lingia l’in-
cumbensa e la responsabladad dals geni-
turs da stgaffir per lur uffants la basa en il 
sectur da la furmaziun religiusa. Dentant 
er persunas d’instrucziun d’ina confes-
siun pon intermediar als uffants en l’in-
strucziun da religiun l’istorgia da la reli-
giun, ils cuntegns da la cretta sco er la 
forza marcanta da la religiun per la cultu-
ra. L’instrucziun da religiun gida ad avrir 
il mund ed ils egls perfin per la litteratura, 
per la filosofia, per l’architectura e per la 
musica. Senza enconuschientschas da la 
religiun pudessan ils uffants esser sen-
za auter periclitads d’ir tras il mund sco 
analfabets religius che n’han nagina col-

liaziun cun las ragischs da nossa cultura. 
Per pudair cuntinuar cun il cas normal ac-
tual e per pudair laschar a las baselgias 
chantunalas l’instrucziun da religiun en la 
scola populara è l’iniziativa da refusar. 

L’iniziativa d’etica tscherna ina via 

faussa e radicala

Sco finamira da l’iniziativa vegni inditgà 
che tut ils uffants duain obtegnair ina 
furmaziun fundamentala davart dumon-
das da la religiun e da la cretta, davart 
dumondas da l’agir correctamain e bain, 
davart dumondas da l’existenza e da la 
convivenza en l’instrucziun d’etica obli-
gatorica. La finamira è ultra da quai er 
quella da cuntanscher tut ils uffants cun 
questa instrucziun, quai che na saja ac-
tualmain betg il cas cun l’instrucziun da 
religiun. Per schliar ils problems ch’èn 
enconuschents a las baselgias chantuna-
las – latiers tutgan er problems organi-
satorics da la scola – vul l’iniziativa d’eti-
ca stgatschar las baselgias chantunalas 
da la scola. Proponida vegn ina renunzia 
radicala a la via vertenta. In tal pass na 
fiss dentant betg necessari e fiss spro-
porziunà. Uschenavant ch’i ston vegnir 
schliads problems ch’èn enconuschents, 
datti bunas propostas che sa basan sin 
il partenadi cumprovà cun las baselgias 
e che al sviluppan vinavant. La bandi-
schada da las baselgias chantunalas da 
la scola populara che vegn prendida en 
mira da l’iniziativa n’è strusch adattada 
per rinforzar nossas valurs cristian-occi-
dentalas. Er per quests motivs è l’iniziati-
va d’etica da refusar.

Las baselgias chantunalas sustegnan 

in svilup da la furmaziun religiusa en la 

scola populara e proponan ina soluziun

Las baselgias chantunalas avevan signa-
lisà cleramain ch’ellas giavischian in svi-

lup da l’instrucziun da religiun actuala a 
la scola populara. Ellas han fatg ina pro-
posta concreta, l’uschenumnà model 1+1 
cun ina lecziun da religiun e cun ina lec-
ziun instrucziun en enconuschientscha 
da las religiuns ed etica. Il cussegl grond 
ha prendì enconuschientscha da questa 
proposta. Ina minoritad dal cussegl grond 
As ha vulì suttametter l’iniziativa d’etica 
senza cuntraproposta per la votaziun. La 
maioritad dal cussegl grond ha proponì 
– sco la regenza – da suttametter il model 
1+1, ch’è vegnì sviluppà e che vegn purtà 
da las baselgias chantunalas e da l’ordi-
nariat episcopal, sco cuntraproposta tar 
l’iniziativa. Da l’autra vart ha il  cussegl 
grond decidì che la frequentaziun da 
l’instrucziun d’etica na stoppia betg mo 
 vegnir declerada obligatorica per uffants 
che na frequentan betg l’instrucziun da 
religiun; medemamain n’ha el betg vulì 
limitar il model 1+1 exclusivamain sin il 
stgalim superiur.

La cuntraproposta tar l’iniziativa d’etica 

(model 1+1) resguarda il basegn da 

furmaziun religiusa da tut ils uffants 

L’instrucziun da religiun che vegn dada 
tenor il plan d’instrucziun vertent inter-
mediescha als uffants er enconuschien-
tschas d’autras religiuns e d’autras ideas 
da las valurs, dentant er ina confruntaziun 
cun temas sco il svilup da la persunalitad, 
la pasch, la giustia, l’etica, ed en gene-
ral cun la promoziun dal pensar cristian 
e dal giuditgar autonom. Perquai che cir-
ca 40% da las scolas dal stgalim superiur 
porschan actualmain mo pli ina lecziun 
da religiun e perquai ch’in dumber cre-
schent d’uffants na s’interessa betg per 
l’instrucziun da religiun, duai l’instruc-
ziun actuala vegnir sviluppada vinavant 
cun il model 1+1 – per servir uschia ad ina 
finamira dubla. 

• Il model 1+1 garantescha che las com-
membras e ch’ils commembers da las 
baselgias chantunalas possian vina-
vant frequentar l’instrucziun da religiun 
en la scola populara. L’instrucziun da re-
ligiun che vegn frequentada actualmain 
da la gronda maioritad dals uffants re-
sta mantegnida.

• Il model 1+1 garantescha che tut las sco-
laras e che tut ils scolars survegnan ina 
introducziun en la tradiziun religiusa da 
l’ambient, en il qual ellas ed els creschan 
si. Uffants che frequentan la scola popu-
lara grischuna sa fatschentan obligato-
ricamain – per entant sin il stgalim supe-
riur – almain en il rom «enconuschien-
tscha da las religiuns ed etica» cun la 
furmaziun religiusa. Il privel d’in analfa-
betissem religius vegn reducì.

Il model 1+1 schlia ils problems e 

 rinforza il partenadi cumprovà da la 

baselgia e dal stadi

Cun la cuntraproposta (model 1+1) vulan 
il cussegl grond sco er las baselgias chan-
tunalas e l’ordinariat episcopal prender 
per mauns il problem real che l’instruc-
ziun da religiun na cuntanscha betg tut ils 
giuvenils. La soluziun proponida sa basa 
sin in’analisa da la situaziun che las ba-
selgias chantunalas e che l’ordinariat epi-
scopal han fatg cun quità. Ella resguarda il 
cristianissem sco ierta religiusa e cultura-
la. Questa soluziun proponida mantegna 
dentant er opziuns per il cas che la giuris-
dicziun vegniss midada en il futur. Sche 
quella resguarda p. ex. ina instrucziun da 

la bibla sco incumpatibla cun l’obligaziun 
d’ina neutralitad religiusa, po ina tala in-
strucziun tuttina vegnir purschida en l’in-
strucziun da religiun. Il model 1+1 lascha 
a las baselgias chantunalas, a l’ordinariat 
episcopal ed al stadi la libertad da decider 
e d’agir. Questa libertad d’agir mantegna 
il model 1+1 – cuntrari a l’iniziativa d’eti-
ca – er en vista ad eventuals svilups na-
ziunals sco il plan d’instrucziun 21. Sche 
problems existents duain vegnir schliads, 
è – tenor l’avis da la maioritad dal cussegl 
grond e da las baselgias chantunalas – la 
realisaziun dal model 1+1 la meglra solu-
ziun. Sch’ins sa fitgass sin la posiziun ac-
tuala, na gidass quai nagut.

D. Proposta

Il cussegl grond refusa l’iniziativa chantu-
nala dal pievel «iniziativa.d’etica» cun 76 
cunter 6 vuschs. Cun 74 cunter 15 vuschs 
ha el concludì la cuntraproposta tar l’ini-
ziativa d’etica. Nus As proponin, stima-
das conburgaisas e stimads conburgais, 
da refusar l’iniziativa d’etica e d’acceptar 
la cuntraproposta tar l’iniziativa d’etica.

En num dal cussegl grond

Il president dal cussegl grond: 
Corsin Farrér

L’actuar: 
Claudio Riesen

Project da votaziun 

1
Constituziun dal chantun Grischun 

acceptada dal pievel ils … 

Il cussegl grond dal chantun Grischun, 

sa basond sin l'art. 101 da la constituziun chantunala, 
suenter avair gì invista da la missiva da la regenza dals 19 d'avust 2008, 

concluda:

I.

La constituziun dal chantun Grischun dals 18 da matg / 14 da settember 
2003 vegn midada sco suonda: 

Art. 54 cifra 3 
abolì

II.

Questa revisiun parziala è suttamessa al referendum obligatoric. 
La regenza fixescha l'entrada en vigur da questa revisiun parziala. 

Project da votaziun 

2
Iniziativa dal pievel "iniziativa.d'etica" 

Lescha davart las scolas popularas dal chantun 
Grischun (lescha da scola) 

acceptada dal pievel ils … 

La lescha davart las scolas popularas dal chantun Grischun (lescha da 
scola) dals 26 da november 2000 vegn midada sco suonda:

Art. 7 
A la scola populara (1. fin 9. classa) vegn instruì etica. L'instrucziun 
d'etica è obligatorica, e quai independentamain da la confessiun.

Instrucziun 
d'etica

Cuntraproposta dal cussegl grond tar la "iniziativa.d'etica" 

Lescha davart las scolas popularas dal chantun 
Grischun (lescha da scola) 

midada dals 10 da favrer 2009 

Il cussegl grond dal chantun Grischun,

sa basond sin l'art. 15 al. 2 e sin l'art. 31 al. 1 da la constituziun 
chantunala,
suenter avair gì invista da la missiva da la regenza dals 7 d'october 2008,

concluda:

I.

La lescha davart las scolas popularas dal chantun Grischun (lescha da 
scola) dals 26 da november 2000 vegn midada sco suonda:

Art. 7 marginala ed al. 3 
3 Tut las scolaras e tut ils scolars ston frequentar obligatoricamain il 
rom d'instrucziun da scola "enconuschientscha da las religiuns ed 
etica".

II.

Questa revisiun parziala è suttamessa al referendum facultativ, premess 
che l'iniziativa dal pievel "iniziativa.d'etica" vegnia retratga. 

Instrucziun da 
religiun,
enconuschien-
tscha da las 
religiuns ed etica 





Sche Vus essas absenta u absent la dumen-
gia da votaziun u sche Vus duessas esser
impedida u impedì da votar a l’urna,
avais Vus las suandantas pussaivladads
da prender part a la votaziun:

1. Votaziun anticipada

Er en Vossa vischnanca avais Vus la pus-
saivladad da votar durant almain dus
dals ultims quatter dis avant il di da vota-
ziun, u
– da votar a l’urna

u
– da consegnar il cedel da votar en ina

cuverta serrada ad in uffizi commu-
nal.

2. Votaziun per correspundenza

– Ils documents necessaris (cuverta da
resposta, cuverta da votar) survegnis
Vus automaticamain da la vischnanca. 

– La cuverta da resposta u l’attest da
votar stuais Vus suttascriver en mintga
cas, autramain n’è Voss cedel betg
valaivel. 

– Plinavant avais Vus duas pussaivladads
da votar per correspundenza: Vus sur-
dais la cuverta da resposta a la posta u
Vus mettais la cuverta en ina chascha

da brevs da l’administraziun commu-

nala inditgada da la vischnanca.

Vossa chanzlia communala As vegn a
respunder tuttas dumondas en connex
cun la votaziun anticipada e cun la vota-
ziun per correspundenza. Legiai per pla-
schair er las publicaziuns uffizialas. 

Votar è pli simpel che quai ch’ins pensa!


